
ᓈᓴᐅᑎᓕᒃ 6 
 

ᐱᖁᔭᖅ ᐋᖅᑭᒋᐊᖅᓯᔾᔪᑕᐅᔪᖅ ᑎᑎᖅᑲᑎᒍᑦ ᑐᐱᖅᓱᕐᓂᕐᒧᑦ ᐱᖁᔭᕐᒥᒃ 
(ᐊᖏᕈᑕᐅᔪᖅ ᒫᑦᓯ 22, 2005) 

 
ᑕᐃᒪᐃᒻᒪᑦ, ᑲᒥᓯᓇᒋᔭᐅᔪᖅ ᓄᓇᕗᒻᒧᑦ, ᐅᖃᐅᔾᔭᐅᓪᓗᓂ ᐊᖏᕈᑕᐅᓪᓗᓂᓗ ᒪᓕᒐᓕᐅᖅᑎᓄᑦ, 
ᐊᑐᓕᖅᑎᑦᑎᕗᖅ ᐅᑯᓂᖓ: 
 
1. ᑎᑎᖅᑲᑎᒍᑦ ᑐᐱᖅᓱᐃᓂᕐᒧᑦ ᐱᖁᔭᖅ ᐋᖅᑭᒋᐊᖅᑕᐅᔪᖅ ᑖᔅᓱᒧᖓ ᐱᖁᔭᕐᒧᑦ. 
 
2. ᐃᓚᕈᑕᖓ 2(2) ᐋᖅᑭᒋᐊᖅᑕᐅᔪᖅ ᐲᖅᑕᐅᓪᓗᓂ ᐅᖃᐅᓯᖅ "ᐊᕕᒃᑐᖅᓯᒪᓂ" ᐆᒧᖓ 
ᐃᓇᖏᖅᑕᐅᓪᓗᓂ "ᓄᓇᑦᓯᐊᕐᒥ ᐊᕕᒃᑐᖅᓯᒪᓂᕐᒧᑦ".  
 
3. ᐃᓚᖓ 5 ᐲᖅᑕᐅᔪᖅ ᐅᑯᓄᖓᓗ ᐃᓇᖏᖅᑕᐅᓪᓗᓂ: 
 
ᐱᔭᕆᐊᖃᖅᑎᑕᐅᔪᑦ ᐊᑐᓕᖅᑎᑕᐅᖁᓪᓗᒍ 
5. (1) ᑎᑎᖅᑲᑎᒍᑦ ᑐᐱᖅᓱᐃᓂᖅ ᓇᒻᒪᒋᔭᐅᓂᐊᖅᐳᖅ ᐃᒪᐃᓕᖓᓂᖃᖅᐸᑕ 

(ᐃ) ᑎᑎᕋᖅᓯᒪᒃᐸᑦ ᐊᒻᒪᓗ ᐊᑎᓕᐅᖅᑕᐅᓯᒪᓗᓂ ᑐᐱᖅᓲᑎᓕᖕᒧᑦ, 
ᐅᕝᕙᓘᓐᓃᑦ ᐊᓯᐊᓂᒃ ᐃᓄᖃᕐᓗᓂ ᑐᐱᖅᓲᑎᓕᒃ ᓇᔪᖅᑎᓪᓗᒍ ᐊᒻᒪᓗ 
ᑐᐱᖅᓲᑎᓕᐅᑉ ᐊᑎᓕᐅᖁᔭᖏᑦ ᐊᑐᖅᑕᐅᑎᓪᓗᒋᑦ; 

(ᐱ) ᐊᑎᓕᐅᕈᑎᐅᔪᖅ ᓴᓇᔭᐅᒃᐸᑦ ᐃᓕᑕᕆᔭᐅᒃᐸᓪᓘᓐᓃᑦ ᑐᐱᖅᓲᑎᓕᖕᒧᑦ 
ᒪᕐᕉᖕᓂᒃ ᐊᒥᓲᓂᖅᓴᓂᒡᓘᓐᓃᑦ ᑕᐅᑐᒃᑎᖃᖅᑎᓪᓗᒍ; ᐊᒻᒪᓗ 

(ᑎ) ᐱᑕᖃᖅᑎᓪᓗᒍ ᒪᕐᕉᖕᓂᒃ ᐅᖓᑖᓂᓘᓐᓃᑦ ᑕᐅᑐᒃᑎᓂᒃ 
(i) ᐊᑕᐅᑦᑎᒃᑯᑦ ᓇᔪᖅᑎᓪᓗᒋᒃ ᐊᑎᓕᐅᖅᑐᖃᖅᑎᓪᓗᒍ ᐅᕝᕙᓘᓐᓃᑦ 

ᓇᓗᓇᐃᖅᑕᐅᑎᓪᓗᒍ ᑐᐱᖅᓲᑎᓕᖕᒧᑦ, ᐊᒻᒪᓗ 
(ii) ᐊᑎᓕᐅᖅᑕᐅᓗᓂ ᑐᐱᖅᓲᑎ, ᐅᕝᕙᓘᓐᓃᑦ ᓇᓗᓇᐃᖅᑕᐅᓗᓂ 

ᐊᑎᓕᐅᖅᑕᑦ, ᓇᔪᖅᑎᓪᓗᒍ ᑐᐱᖅᓲᑎᓕᒃ, ᑭᓯᐊᓂᓕ ᑕᒪᐃᓐᓂᒃ 
ᓇᔪᖃᖅᑕᐅᑎᙱᒃᑲᓗᐊᖅᑎᓪᓗᒋᑦ. 

 
ᖃᖓ ᑎᑎᖅᑲᑎᒍᑦ ᑐᐱᖅᓱᐃᔾᔪᑎᓕᒃ ᓇᔪᕆᐊᖃᕐᒪᖔᑦ 
 (2) ᑎᑎᖅᑲᑎᒍᑦ ᑐᐱᖅᓲᑎ ᐊᑐᕈᓐᓇᙱᑎᑕᐅᔪᓐᓇᙱᑦᑐᖅ ᐃᒪᐃᑎᓪᓗᒍ ᑎᑎᖅᑲᑎᒍᑦ 
ᑐᐱᖅᓲᑎᓕᒃ ᐊᑎᓕᐅᖅᑐᒥᒃ ᑕᐅᑐᓚᐅᙱᓐᓂᖅᐸᑦ, ᑎᑎᖅᑲᑎᒍᑦ ᑐᐱᖅᓲᑎᓕᒃ 
ᓇᔪᖃᑕᐅᓐᓂᖅᑎᓪᓗᒍ. 
 
ᐊᑎᓕᐅᕐᕕᐅᑉ ᓇᓃᓐᓂᖓ 
 (3) ᑎᑎᖅᑲᑎᒍᑦ ᑐᐱᖅᓲᑎ ᐊᑐᙱᑎᑕᐅᓕᕈᓐᓇᙱᑦᑐᖅ ᐱᔾᔪᑎᖃᕐᓗᓂ 
ᐊᑎᓕᐅᕈᑎᖃᕆᐊᖃᕐᓂᖓ ᑎᑎᕋᖅᓯᒪᓂᕐᒦᑦᑐᒥ (1)(ᐃ) ᐃᓱᐊᓃᓚᐅᙱᑎᓪᓗᒍ ᑎᑎᖅᑲᑎᒍᑦ 
ᑐᐱᖅᓲᑎᒥ, ᐃᒪᐃᖅᑰᔨᒋᔭᐅᒃᐸᑦ ᐊᑐᓕᖅᑎᑦᑎᒐᓱᐊᖅᑕᖓ ᐊᑎᓕᐅᕐᓂᒃᑯᑦ ᑎᑎᕋᖅᓯᒪᔪᖅ 
ᐊᑎᓕᐅᖅᓯᒪᔪᖅ ᑎᑎᖅᑲᑎᒍᑦ ᑐᐱᖅᓲᑎᒋᓪᓗᓂᐅᒃ. 

"ᐃᒻᒥᓂᒃ ᑎᑎᕋᖅᑐᖅ" 
5.1. (1) ᑕᕝᕙᓂ "ᐃᒻᒥᓂᒃ ᑎᑎᕋᖅᑐᖅ" ᑐᑭᖃᖅᐳᖅ, ᑎᑎᕋᕈᓂ ᐊᑐᕐᓗᓂ ᐊᒡᒐᒥᓄᑦ, 
ᐃᑎᒃᑲᒥᓄᑦ, ᖃᓂᕐᒥᓄᓪᓘᓐ.ᓂᑦ ᐅᕝᕙᓘᓐᓃᑦ ᓴᖑᐃᐱᓗᒃᓯᒪᒍᑎᒃ ᓇᕿᑦᑕᖅᓯᒪᖏᓪᓗᑎᒃ.   
 
ᐱᔭᕆᐊᖃᖅᑎᑕᐅᔪᑦ ᐊᑐᓕᖅᑎᑕᐅᖁᓪᓗᒍ ᑎᑎᖅᑲᑎᒍᑦ ᑐᐱᖅᓲᑎ ᑐᐱᖅᓲᑎᓕᐅᑉ 
ᑎᑎᕋᕐᓂᖅᐸᒍ ᐃᒻᒥᓂᒃ ᐊᒡᒐᖕᒥᓄᑦ 
 (2) ᑎᑎᖅᑲᑎᒍᑦ ᑐᐱᖅᓲᑎ ᓇᖕᒥᓂᖅ ᑐᐱᖅᓲᑎᓕᐅᑉ ᐊᒡᒐᖓᓄᑦ ᑎᑎᕋᖅᑕᐅᓐᓂᖅᐸᑦ 
ᐊᒻᒪᓗ ᐊᑎᓕᐅᖅᑕᐅᓪᓗᓂ ᑐᐱᖅᓲᑎᓕᖕᒧᑦ ᐊᑐᓕᖅᑎᑎᒐᓱᐊᕐᓂᕆᔪᓐᓇᖅᑕᖓ 
ᒪᓕᒃᑕᐅᙱᒃᑲᓗᐊᖅᐸᑕ ᐱᔭᐅᔭᕆᐊᖃᖅᑐᑦ ᑎᑎᕋᖅᓯᒪᓂᕐᒦᑦᑐᑦ ᐅᑯᓇᓂ 5(1)(ᐱ) ᐊᒻᒪᓗ (ᑎ). 
 
ᑐᐱᖅᓲᑎ ᐃᒻᒥᓂᒃ ᓇᖕᒥᓂᕐᓘᓐᓃᑦ ᑎᑎᕋᖅᓯᒪᔭᐅᑎᓪᓗᒍ ᐃᓚᖓᒍᑦ ᐊᓯᐊᒍᑦ ᑎᑎᕋᖅᓯᒪᓂᓕᒃ 
 (3) ᑐᐱᖅᓲᑎ ᑐᐱᖅᓲᑎᓕᐅᑉ ᓇᖕᒥᓂᖅ ᑎᑎᕋᐅᓯᖓᒍᑦ ᑎᑎᕋᖅᓯᒪᒃᐸᑦ ᐊᒻᒪᓗ 
ᐃᓚᖓᒍᑦ ᐊᒥᓲᓕᖅᑎᓯᒪᐅᑎᒃᑯᑦ ᑎᑎᕋᖅᓯᒪᒃᐸᑦ, ᓇᖅᑭᑦᑕᖅᓯᒪᒃᐸᑦ ᐊᒻᒪᓗ ᓱᓕᓂᒃᑯᑦ 
ᐱᓯᒪᔫᒐᓗᐊᖅ ᑭᓯᐊᓂᓕ ᐃᓚᒋᔭᐅᓇᓂ ᐊᑐᕈᓐᓇᕈᑎᐅᔪᓂ ᑎᑎᕋᖅᓯᒪᓂᕐᒥᐅᔪᓂ 5(1)(ᐱ) ᐊᒻᒪᓗ 
(ᑎ), ᐃᒪᐃᑉᐸᑦ 

(ᐃ) ᑎᑎᖅᑲᑎᒍᑦ ᑐᐱᖅᓲᑎ ᐃᒪᐃᖅᑰᔨᒃᐸᑦ ᐃᓚᑲᖅᑎᑦᑎᓇᓱᒡᓗᓂ 
ᐊᒥᓲᓕᖅᑎᓯᒪᔪᓂᒃ, ᓇᕿᑦᑕᖅᓯᒪᔪᓂᒃ ᐊᒻᒪᓗ ᐊᓯᖏᓐᓂᒃ ᐅᖃᐅᓯᕐᓂᒃ; 
ᐊᒻᒪᓗ 

(ᐱ) ᑎᑎᖅᑲᑎᒍᑦ ᑐᐱᖅᓲᑎ ᐊᑎᓕᐅᖅᑕᐅᓯᒪᒃᐸᑦ ᑐᐱᖅᓲᑎᓕᖕᒧᑦ. 
 
4. ᐃᓚᖓ 7 ᐊᑐᕈᓐᓃᖅᑎᑕᐅᕗᖅ. 
 
5. (1) ᐃᓚᒍᑕᖓ 11(3) ᐋᖅᑭᒋᐊᖅᑕᐅᕗᖅ ᐲᖅᑕᐅᓪᓗᓂ “ᑐᐱᖅᓲᑎ” ᐊᒻᒪᓗ ᐆᒧᖓ 
ᐃᓇᖏᖅᑕᐅᓪᓗᓂ “ᒪᓕᒡᓗᓂ ᑎᓕᓯᔾᔪᑎᒥᒃ ᐊᑖᓂ ᐃᓚᒃᑲᓐᓂᖓ (4), ᑎᑎᖅᑲᑎᒍᑦ ᑐᐱᖅᓲᑎ”. 
 
 (2) ᒪᓐᓇ ᐃᓚᒋᐊᖅᑕᐅᔪᖅ ᐃᓚᒃᑲᓐᓂᖓ 11(3) ᐃᓱᐊᓄᑦ: 
 
ᑲᑎᑎᑕᐅᔪᒪᓕᕐᓂᕈᑎᒃ ᑕᑯᑎᑦᑎᔭᕆᐊᖃᖅᑐᑦ ᓱᓕᓂᕋᕈᑎᓂᒃ ᑎᑎᖅᑲᓂᒃ 
 (4) ᐃᖅᑲᖅᑐᐃᕕᒃ ᐱᔪᓐᓇᐅᑎᖃᕐᕕᓕᒃ ᐊᐅᓚᑦᑎᔪᓐᓇᕐᓂᕐᒥᒃ ᐃᒪᐃᒍᓐᓇᖅᑐᖅ ᐱᔪᒪᒍᓂ 
ᑎᓕᓯᓗᓂ ᑐᐱᖅᓲᑎ ᐲᖅᑕᐅᙱᓚᖅ ᑎᑎᖅᑲᑎᒍᑦ ᑐᐱᖅᓲᑎᓕᐅᑉ ᑲᑎᑎᑕᐅᓂᖓᓄᑦ 
ᑐᑭᓯᓇᑦᑎᐊᖅᑐᒃᑯᑦ ᓇᓗᓇᐃᖅᓯᔾᔪᑎᖃᖅᐸᑦ ᑎᑎᖅᑲᑎᒍᑦ ᑐᐱᖅᓲᑎᓕᐅᖅᑐᖅ ᓴᓇᓚᐅᕐᓂᖓᓂᒃ 
ᑲᑎᑎᑕᐅᓂᐊᕐᓂᕐᒥᓂᒃ ᐃᓱᒪᒋᔭᖃᕐᓗᓂ.  
 
6. ᐅᓇ ᐃᓚᓕᐅᑎᑕᐅᕗᖅ ᑭᖑᓂᖓᓄᑦ ᐃᓚᒍᑕᐅᑉ 13: 
 

ᐱᔭᕆᐊᖃᖅᑎᑕᐅᔪᑦ ᐊᑐᓕᖅᑎᑕᐅᖁᓪᓗᒍ ᒪᓕᒃᑕᐅᓂᖏᑦ 
 
ᐃᖅᑲᖅᑐᐃᔨᒃᑯᑦ ᐃᒪᐃᖑᓐᓇᖅᐳᑦ ᐱᔭᕆᐊᖃᖅᑎᑕᐅᔪᓂᒃ ᐊᑐᓕᖅᑎᑕᐅᖁᓪᓗᒍ 
ᒪᓕᒃᑕᐅᒋᐊᓕᖕᓂᒃ 
13.1. (1) ᑕᐃᒪᐃᒃᑲᓗᐊᖅᑎᓪᓗᒍ ᑕᒪᒃᑯᓇᓂ ᐱᖁᔭᕐᒥ ᐊᑐᖅᑕᐅᒋᐊᖃᖅᑐᑦ, ᐅᖃᓕᒫᒐᖅ, 
ᐅᖃᓕᒫᒐᕐᓘᓐᓃᑦ ᑎᑎᕋᖅᑕᐅᓯᒪᔪᒥᒃ, ᐅᕝᕙᓘᓐᓃᑦ ᖃᕆᑕᐅᔭᒃᑯᑦ, ᓴᓇᔭᐅᓐᓂᙱᑉᐸᑕ ᒪᓕᒡᓗᒋᑦ 

ᐊᑐᖅᑕᐅᖁᔭᐅᔪᑦ ᐃᓚᖓᓐᓂᒦᑦᑐᑦ 5, 5.1, 6, ᑎᑎᕋᖅᑕᐅᓯᒪᓂᕐᒦᑦᑐᖅ 11(2)ᑎ, ᐅᕝᕙᓘᓐᓃᑦ 
ᐃᓚᖓᓂ 12 ᐅᕝᕙᓘᓐᓃᑦ 13, ᐃᖅᑲᖅᑐᐃᕕᒃ ᐱᔪᓐᓇᕐᕕᓕᒃ ᑎᓕᓯᔪᓐᓇᖅᑐᖅ ᐅᖃᓕᒫᒐᖅ 
ᐊᑐᖅᑕᐅᔪᓐᓇᖁᓪᓗᒍ ᐃᒪᐃᑉᐸᑕ; 

(ᐃ) ᑎᑎᖅᑲᑎᒍᑦ ᑐᐱᖅᓲᑎᐅᖕᒪᑦ ᐃᓅᔪᓐᓃᖅᑐᒧᑦ; ᐅᕝᕙᓘᓐᓃᑦ 
(ᐱ) ᐲᖅᑕᐅᓂᖓᑦ, ᐊᓯᔾᔨᖅᑕᐅᓂᖓᑦ ᐅᕝᕙᓘᓐᓃᑦ ᐅᑎᖅᑎᑕᐅᓂᖓᑦ 

ᐃᓅᔪᓐᓃᖅᑑᑉ ᑎᑎᖅᑲᑎᒍᑦ ᑐᐱᖅᓲᑎᖓᓂᒃ.  
 
ᓇᓗᓇᐃᖅᓯᒪᔪᖅ ᐱᑕᖃᕆᐊᖃᖅᑕᐅᓂᖓ 
 (2) ᐊᑐᓕᖅᑎᑕᐅᖁᓪᓗᒍ ᐱᔪᓐᓇᐅᑕᐅᔪᖅ ᐊᑖᓂ ᐃᓚᒃᑲᓐᓂᖓ (1), ᐃᖅᑲᖅᑐᐃᕕᒃ 
ᑐᓐᖓᕕᖃᕐᓗᓂ ᑐᑭᓯᓇᑦᑎᐊᖅᑐᒥᒃ ᐊᒻᒪᓗ ᓇᓗᓇᐃᖅᓯᒪᑦᑎᐊᖅᑐᒥᒃ ᐃᒪᓐᓇ ᐃᓅᔪᓐᓃᖅᑐᖅ 
ᐃᒪᐃᓐᓇᐃᓐᓇᓱᓚᐅᕐᓂᖓᓂᒃ ᐅᖃᓕᒫᒐᐅᑉ ᐅᕝᕙᓘᓐᓃᑦ ᑎᑎᕋᖅᓯᒪᔪᖅ ᑎᑎᖅᑲᑎᒍᑦ 
ᑐᐱᖅᓲᑎᐅᓚᐅᕐᓇᓱᖕᓂᖓᓂᒃ ᐅᕝᕙᓘᓐᓃᑦ ᐲᖅᑕᐅᓂᖓᑦ, ᐊᓯᔾᔨᖅᑕᐅᓂᖓᑦ ᐅᕝᕙᓘᓐᓃᑦ 
ᐅᑎᖅᑎᑕᐅᓂᖓᑦ ᐃᓅᔪᓐᓃᖅᑑᑉ ᑎᑎᖅᑲᑎᒍᑦ ᑐᐱᖅᓲᑎᖓᓂᒃ, ᖃᓄᑐᐃᓐᓇᕐᓘᓐᓃᑦ 
ᐱᑕᖃᖅᑎᓪᓗᒍ.  
 
ᐆᒃᑐᕋᖅᑐᑦ 
 (3) ᑖᓐᓇ ᐃᓚᖓ ᑎᑎᕋᖅᓯᒪᔪᓄᑦ ᑎᑎᖅᑲᓂᒃ ᐱᔾᔪᑎᖃᖅᑐᖅ ᐅᕝᕙᓘᓐᓃᑦ 
ᑎᑎᕋᖅᓯᒪᔪᓂᒃ ᓈᒻᒪᒋᔭᐅᓂᖏᓐᓂᒃ ᓇᓗᓇᐃᖅᑕᐅᓯᒪᖏᑦᑐᓂᒃ ᑖᒃᑯᐊ ᐱᖁᔭᒥ ᑎᑎᕋᖅᓯᒪᔪᑦ 
ᐃᓚᖏᑦ ᐊᑐᓕᖅᑎᑕᐅᓚᐅᖅᑳᖅᑎᓐᓇᒋᑦ.  
 
7. ᐃᓚᒃᑲᓐᓂᖓ 26(2) ᐊᒻᒪᓗ (3) ᐋᖅᑭᒋᐊᖅᑕᐅᔪᑦ ᐲᖅᑕᐅᓪᓗᓂ “ᐊᕕᒃᑐᖅᓯᒪᓂ” 
ᑕᑯᒃᓴᐅᓂᖏᓐᓂᒃ ᐊᒻᒪᓗ ᐃᓇᖏᖅᑕᐅᓪᓗᑎᒃ ᐆᒧᖓ “ᓄᓇᕗᑦ.” 
 


